
2020 йилнинг биринчи июнидан бошлаб, Ўзбекис
тон Республикасига коронавируснинг кириб келиши ва 
тарқалишининг олдини олиш бўйича чоратадбирлар 
дастурини тайёрлаш бўйича республика махсус комис
сияси қарори билан юртимизнинг коронавирус пан
демиясидан ҳоли бўлган, яъни, “яшил” ҳудудларида 
аҳолининг тўй маросимларини ўтказишига рухсат бе
рилганидан бугун кўпчилик хабардор, албатта. Қарорда 
тўй маросимига келувчилар сони 30 кишидан ошмасли
ги ҳам белгиланган. Бундан хабар топганлар аллақачон 
тўй ҳаракатларини бошлаб ҳам юборди.

Тан оламиз, халқимиз ҳою ҳавасли. Тўйтантаналар
ни яхши кўради. Афсуски, шу ҳою ҳаваслар аксарият 
ҳолатларда хўжакўрсинга, ким ўзарга айланиб, катта 
исрофгарчиликларга, таъбир жоиз бўлса, оилаларнинг 
пароканда бўлишига сабаб бўлмоқда. Неча йилдирки, 
тўймаросимларини ихчамлаштириш, ортиқча сарфха
ражатларни камайтириш ҳақида бонг урилмасин, кўп
чилик бунинг аксини қилиб келди. Охири шунгача етиб 
келдикки, ўтган йилнинг 14 сентябрида Олий Мажлис 
Сенати ва Қонунчилик палатаси Кенгашлари тўйҳа
шамлар, оилавий тантаналар, маърака ва маросимлар, 
марҳумларнинг хотирасига бағишланган тадбирлар ўт
казилишини тартибга солиш тизимини такомиллашти
риш тўғрисида алоҳида қарор қабул қилди. Унга кўра, 
тўй маросимларига келувчилар сони 200 кишидан ош
маслиги белгиланди. Шу билан бари тартибга тушдими? 
Афсуски, бундай дейишимиз қийин. Қарор қабул қилин
ганидан кейин ҳам анчамунча тўйларни худди аввалги
дек, ортиқча дабдаба, ортиқча сарфхаражат билан ўт
казишга улгурдик. Бу айрим юртдошларимизнинг янги 
тартибга ҳам кўниколмаганлигидан далолат эди.

Мана, ортиқча дабдабасиз, исрофгарчиликларсиз, 
юзлаб, минглаб одам чақирмай ҳам тўй ўтказиш, икки 
ёшнинг бошини қовуштириш мумкин эканку! Меним
ча, пандемия барҳам топиши билан яна аввалги ҳаёт 
тарзимизга қайтамиз. Бу кунлар яқин, иншаоллоҳ. Би
роқ ҳамма гап ўтган кунларимиздан қандай сабоқ чиқа
ришимизда. 

Демоқчиманки, ҳар нарсада бир ҳикмат бор. Бугунги 
синовли кунларимиз бизни ҳеч кўниколмаётганимиз — 
ихчамлаштирилган, ўзимизга хос ва ўзимизга мос тўй 
маросимларига ўргатса, не ажаб.

Ёрбек ИСКАНДАРОВ,
“Инсон ва қонун” мухбири

БУГУНГИ кунда “уйда қолинг”, деган сўз қулоғи
мизга сингиб кетди. Аммо унинг маъноси нима? 

Коронавирус, деган кўз илғамас бир балонинг инсониятга 
келтираётган зарарини ҳаммамиз яхши англаб олишимиз 
керак: Ўзингни, оила аъзоларингни хавфдан эҳтиёт қил, 
бемақсад кўчага чиқма, чиқсанг ҳам ниқоб тақиб ол! 

“Мадад” муассаса шаклидаги нодавлат нотижорат таш-
килоти Қашқадарё вилояти, Шаҳрисабз шаҳар ҳуқуқий 
маслаҳат бюроси бош мутахассиси Аъзам Дустовга отаси 

ТАНИҚУЛ отанинг 
вафот этганлиги муносабати билан чуқур таъзия изҳор 

этади.

Ҳуқуқий билим билан 

ДУНЁНИ ЭГАЛЛАЙМИЗ
ҲОЗИРГИ кунда давлатимизда олиб борилаётган ис

лоҳотлардан бири бу аҳолининг ҳуқуқий саводхонлигини 
ошириш, ҳар бир шахс ўз ҳуқуқларини тушунадиган ва му
каммал биладиган жамият яратишдан иборатдир. Сўнгги 
йилларда юртимизда ҳуқуқ тизимини тубдан ислоҳ қилиш, 
жамиятда ҳуқуқий маданиятни шакллантириш ҳамда ма
лакали юридик кадрларни тайёрлаш борасидаги бир қанча 
ўзгаришларни кўришимиз мумкин. Ана шундай ислоҳот
ларнинг янада мустаҳкамланиши муносабати билан жорий 
йилнинг апрель ойида юридик таълим ва фанни тубдан та
комиллаштириш бўйича муҳим бўлган ҳужжат имзоланди. 
Яъни, Президентимизнинг 2020 йил 29 апрелдаги “Ўзбе
кистон Республикасида юридик таълим ва фанни тубдан 
такомиллаштириш бўйича қўшимча чоратадбирлар тўғри
сида”ги Фармони эълон қилинди. Мазкур Фармоннинг 
мазмуни айнан юқори малакали мутахассисҳуқуқшунос
ларни тайёрлаш, юридик соҳа тизимини босқичмабосқич 
истиқболли режалар билан амалга ошириш, юридик фан 
ва юридик таълим сифатини янада ривожлантиришдан 
иборатдир. Ҳужжатда Самарқанд, Наманган ва Термиз 
давлат университетларида юридик факультетлар ҳамда Ўз
бекистон Республикаси Фанлар Академиясининг Давлат ва 
ҳуқуқ институти ташкил этилиши белгиланди.

Бу Фармон айнан бугунги ҳаётнинг талаби эди. Чунки 
охирги 10 йилликда юридик кадрлар рақобатининг мав
жуд эмаслиги, миллий юриспруденция илмий мактабининг 
шакл ланишига салбий таъсир кўрсатаётганди. Аҳамиятли
си шундаки, эндиликда қабул қилинган Фармон асосида 
юридик таълим соҳасига қизиққан ва имконияти бўлмаган 
ёшлар учун юридик таълим олиш имкониятлари яратил
моқда. Президентимиз Фармони билан базавий олий юри
дик маълумотга эга бўлган фуқаролар учун асосий ишлаб 
чиқаришдан ажралмаган ҳолда сиртқи, кечки ва масофа
вий таълим дастурлари жорий этилиши белгиланди. Бу эса 
юқори малакали, ижодий фикрлайдиган, ҳалол кадрларни 
тайёрлаш билан бирга, ёшларнинг ҳуқуқий билимини ҳам 
мустаҳкамлаши аниқ.

Юридик таълим соҳасининг ўзгартирилиши, ҳозирги 
ёшларни кўп китоб ўқишга, изланишга, аввало, ўзига ва 
ўз кучига ишонишга ундайди. Демак, биз белгиланган 
йўлдан манзилга етиб боришимиз учун биринчи навбатда 
ҳуқуқий онгимиз етук бўлиши керак, қолаверса, ҳуқуқий 
маданиятимизни шакллантириб, ҳуқуқий билимимиз ва 
ҳуқуқий тафаккуримиз билан замонавий дунёни эгалла
шимиз мумкин.

Фармоннинг яна бир очиқлик томони шундаки, унда 
таълим ва фанни ривожлантиришда халқаро ҳамкорлик
ка алоҳида эътибор қаратилган бўлиб, 2005 йилдан буён 
фаолият юритиб келаётган Япон ҳуқуқи маркази ва унинг 
мантиқий давоми сифатида Тошкент давлат юридик уни
верситетида халқаро ҳуқуқ ва қиёсий ҳуқуқшунослик фа
культети ташкил этилиши белгиланиб, уларнинг асосий 
ҳамкорлари этиб Япониянинг Нагоя университети ва Гер
маниянинг Регенсбург университетлари белгиланди.

Бугунги кундаги қонунчилигимизга киритилган 
ўзгариш лар, чиқарилган фармонлар ва сифатли адабиётлар 
биз ёшларга, янги Ўзбекистонни барпо этиш учун, ўз кучи
мизни ва садоқатимизни кўрсатиш имконини берди. Шун
дай экан, мазкур Фармон юридик таълим ва фанни тубдан 
такомиллаштириш билан бирга тараққиётимизнинг ҳозирги 
босқичи учун ғоятда муҳим ҳужжат ҳисобланади.

Жаҳонгир ХОЛБАЕВ,
Сирдарё вилоят юридик коллежи директори 

биринчи ўринбосари

ГАПНИ ГАПИР УҚҚАНГА

Ўзингиз ва яқинларингиз 
соғлиғини асраш учун 

“УЙДА ҚОЛИНГ”

Дабдабанинг дами чиқмаслиги учун 

ПАНДЕМИЯ КЕРАКМИДИ?

ЯҚИНДА ижтимоий тармоқларда пойтахтимиз 
туманларининг бирида 30 кишилик жуда чи
ройли, ихчам, камхарж ва албатта, исрофгарчи

ликларсиз никоҳ тўйи ўтказилганини, тўйдан тежалган 
маблағга эса ана шу ёш, янги оилага кредит асосида 
уй олиб берилгани ҳақидаги хабарни ўқиб, рости жуда 
хурсанд бўлдим. Наҳотки... Ихчамлаштирса бўлар 
эканку. Шунча қарор, шунча бонг уришлар билан тар
тибга солинмаган тўймаросимларни кўзга кўринмай
диган бир коронавирус тартибга солиб қўйса...

Пайғамбаримиз Муҳаммад 
алайҳиссалом 

“Никоҳ тўйида бир кун таом бериш 
суннат, икки кун таом бериш 

исрофгарчилик, уч кун таом бериш 
риёкорликдир”, деган эдилар.

Пайғамбаримиз Муҳаммад 
алайҳиссалом 

“Никоҳ тўйида бир кун таом бериш 
суннат, икки кун таом бериш 

исрофгарчилик, уч кун таом бериш 
риёкорликдир”, деган эдилар.

Аслида ҳамма гап ўзимизда. Отаонада, ўғилқиз
да. Беихтиёр, хаёлан шундай дейсан: ихчамгина тўй 
билан ёшларнинг бошини қовуштирган келинкуёв
нинг отаонасига минг раҳмат, фарзандларининг 
роҳатини кўрсин. Ўша тўйни ихчамлаштирган ҳолда 
ўтказишга рози бўлган келинкуёв ҳам умридан бара
ка топсин, қўша қариб бахтли ҳаёт кечирсин! 

Давлат органлари томонидан ўтказилаётган йиғили
шларда асосий мавзулардан бири касаллик профилакти
касига қаратилаяпти. Бу хавфли инфекциядан эсономон 
қутулиш учун фақат темир интизом, шифокорларнинг 
кўрсатмаларига амал қилиш кераклиги қайтақайта таъки
дланмоқда. Аммо бу сўзларни тушунмаётган, тушунишни 
истамаётган фуқаролар ўзларига ҳам ўзгаларга ҳам зарар 
етказмоқда. Жаҳон соғлиқни сақлаш ташкилотининг ста
тистик маълумотларига кўра, битта вирус юқтирган одам 
406 кишига юқтириш хавфи бор. Биз Каттақўрғон тумани
даги Қадам қўрғони Марказий шифохонасида бўлдик. Ка
рантин бўлишига қарамай одамлар шу қадар тирбандки, 
уларнинг орасидан кесиб ўтиш амримаҳол. Ҳаттоки, Мил
лий гвардия, ички ишлари ходимлари ҳам уларни тартибга 
сола олмаяпти. 

— Фуқароларимизнинг карантин қоидаларига амал 
қилмаслигини кўриб ҳайрон қоласан, — дейди Кат
тақўрғон туман Марказий шифохонаси Бош шифокори
нинг даволаш ишлари бўйича ўринбосари Умарқул Маҳ
мудов. — Ҳар куни уларга тушунтириш ишлари олиб 
бориб, карантин қоидаларига қатъий риоя қилишларини 
сўраймиз. Минг афсуски, айримларга гапларимиз таъсир 
қилмайди. Карантин қоидасига кўра, бемор билан учра
шиш мумкин эмаслиги, ташқаридан егулик олинмаслиги
ни тушунтирсангиз ҳам тушунишмайди. Бундан ташқари, 
шифохонага арзимас баҳоналар билан “даволаниб чиқи
шим керак”, деб келишаяпти. Туманимизда 600 нафар па
тронаж ҳамшира, 9 жойда ҚВП, 3 жойда ҚОП мавжуд. Бу 
тиббиёт бўлимларида ҳам малакали шифокорлар хизмат 
қилаяпти. Шунингдек, ҳаёт учун хавфли бўлмаган касал
ликларга ҳам “тез ёрдам” машинасини чақиришади. 

— Мен 66 ёшда эварали бўлдим. Келинимни кўриш 
учун келдим, — дейди Қумоқ қишлоғида яшовчи онахон 
Муборак ая Рустамова. — Кўзим билан кўрай, деб келган 
эдим, шифокорлар ичкарига қўйишмаяпти. 

Биз онахонга “ҳозир карантин, уйда қолиш керак. 
Ёшингиз ҳам анча улуғ экан. Касаллик юқтириб олсангиз 
ўзингизга ҳам яқинларингизга ҳам қийин бўлади. Тўғри 
тушунинг”, дедик. 

— Қирқ йил қирғин келса ҳам ажали етган ўлади, — 
дея ўз гапидан қолмади онахон. 

— Мурожаат қилиб келган саксон фоиз беморнинг 
жиддий касали йўқ, — дейди шифокор Муҳиддин Узоқов. 
— Ахир, улар “қош қўяман, деб кўз чиқармоқда”. Билма
дим, “Уйда қолинг”, деб уларга қандай тушунтириш ке
рак. Маҳаллаларда коронавирус ҳақида махсус плакатлар 
осилган. Жойларда онлайн чиқишлар қилаяпмиз. Ҳамма
си бефойда. Улар қачон бу офат зарарини тушунишади? 

Бу ҳолатларни чуқур ўйлаб, мушоҳада қилайлик. 
Давлатимиз раҳбари ҳалқимиз саломатлиги учун бутун 
эътиборини қаратаяпти. Ахир, коронавирусга чалинган 
битта беморни даволаш учун 32 миллион сўм, ўта оғир 
бемор учун 64 миллион сўм маблағ сарфланаяпти. Буни 
бир тасаввур қилиб кўрайлик. “Уйда қолинг”, деган 
сўзнинг маъносини англамаётганларга қандай тушунти
риш мумкин?

Азим ҚОДИРОВ,
“Инсон ва қонун” мухбири


